
Saksnr. Utval Møtedato 
036/25 Utvalet for næring og miljø 14.05.2025 
 
Rullering av retningsliner for nærings og miljøtiltak i skogbruket for 
Sunnfjord kommune 2025-2027 
 
Vedtak i Utvalet for næring og miljø 14.05.2025: 
Retningsliner for nærings- og miljøtiltak i skogbruket for Sunnfjord kommune vert godkjent i 
samsvar med framlegg datert 30.04.2025. Retningslinene gjeld fram til nye vert vedtekne.  
 
Administrasjonen får løyve til å gjere redaksjonelle endringar før publisering.  
 
 
Kommunedirektøren sitt framlegg til vedtak: 

Retningsliner for nærings- og miljøtiltak i skogbruket for Sunnfjord kommune vert godkjent i 
samsvar med framlegg datert 30.04.2025. Retningslinene gjeld fram til nye vert vedtekne.  

Administrasjonen får løyve til å gjere redaksjonelle endringar før publisering. 
  

 
 
Bakgrunn for saka 

Kommunen skal fastsetje overordna retningsliner for bruk av tilskotsmidlar/ prioritering av 
tilskotssøknader, etter forskrift om tilskot til nærings- og miljøtiltak i skogbruket. 
Tilskotsmidlane vert i hovudsak nytta til skogkultur, skogsvegar og drift med td. 
taubane. Retningslinene skal fastsetjast i dialog mellom kommune, Statsforvaltar og lokale 
næringsorganisasjonar knytt til skogbruk. 

Kommunen sine gjeldande retningsliner er frå 2020 og vedtekne av Utval for samfunn, kultur 
og næring, 23.04.2020, og dei gjeld fram til nye vert publisert. Det er no behov for å rullere 
retningslinene.  

Reviderte retningsliner byggjer på erfaringar med dei gjeldande, og utviklinga i Sunnfjord 
skogbruket siste fire åra. 

  

  

Saksutgreiing 

Sidan 2020 har aktivitet i skogbruket auka. Hogsten har auka kraftig og er siste to åra på 
rekordhøgt nivå. Auke i hogst aukar etterspurnaden/behovet  for tilskot til  skogsvegar, drift 

(vanskeleg terreng) og skogkultur. Nyplanting etter hogst, har tilsvarande auke som 
hogsten.   

Sjølv om aktiviteten i skogbruket har auka monaleg, så har ikkje rammeløyvingane på 
tilskotsmidlar frå departement/direktorat til Statsforvaltaren i Vestland auka.  

På tilskot til drift har det vore årvise endringar i grunnlaget for utrekning av tilskotet. På 
nyplanting har utfordringa vore tilskotsnivået (Sunnfjord kommune 50%). Fleire kommunar i 
nordre del av Vestland fylke har ein høgare tilskotsats på nyplanting enn mange av 
kommunane lenger sør. 

Statsforvaltaren har over tid signalisert at tilskot til nyplanting på 50% er høgt, og i brev no i 
februar, meld til kommunane at grunna tildeling til fylket og den store aktiviteten på 
nyplanting så må tilskotet på nyplanting ned på 30%. 

Statsforvaltaren fordeler rammer til kommunane for dei statlege tilskotsordningane som 
omfattast av forskrifta. Denne fordelinga er underlagt instruksjonsretten hjå statsforvaltinga, 
og instruksjonsmynda er delegert frå Landbruks- og matdepartementet til 
Landbruksdirektoratet og statsforvaltaren. Avgjersler i medhald av denne instruksjonsmynda 
er ikkje enkeltvedtak, jf. forvaltingslova § 2, og kan ikkje klagast på.  

Kommunedirektøren ser at det no i rulleringa av retningslinene må gjerast endringar i 
tilskotsnivået på nyplanting, andre tilskot knytt til skogkultur vert ikkje endra. Prioriteringar og 
vilkår vert vidareført. For tilskot til drift og bygging av skogsvegar vert gjeldane prinsipp i 
hovudsak vidareført, men med nokre pressiseringar og oppdatert modell for utrekning av 
tilskot til drift med taubane, hest o.a.  

Administrasjonen byrja prosessen med rullering/revidering inn mot årsskiftet 2024. Gjeldande 
retnigsliner, utfordringane og behovet for endringar blei presenter i møte med 
landbruksforum (næringsorganisasjonane), den 29.11.2023. Endringar i retningslinene kjem i 
stor grad som resultat av dialogen med Statsforvaltaren siste åra. Næringsaktørane 
(tømmerkjøparar/entreprenørar) har årleg møte med Statsforvaltaren (sist 04.02.2025),  og 
administrasjonen varsla om endringar på tilskot til nyplanting pr e-post (20.02.2025).  

  

  

Vurdering 

Tilskot til skogkultur (forynging av skog og ungskogpleie) er eit viktig verkemiddel for å 
sikre/oppretthalde skogproduksjonen i framtida. 

Etterslep på nyplanting etter hogst er i stor grad henta inn. Mange nyplanta hogstfelt har stor 
avgang første åra etter planting. Det er avvik/etterslep på felt som treng suppleringsplanting. 
Ugskogpleie treng auka merksemd og behovet vil auke i omfang dei komande åra. 

Ein for stor del av tilgjengelege tilskotsmidlar går til nyplanting. Med rett avsetning og bruk av 
skogfond, så kan tilskotssatsen reduserast. Ut frå Statsforvaltaren si tildelinga av 
tilskotsmidlar i 2025 og kva kommunen kan forvente å få i åra frammover, er det naudsynt å 
redusere tilskotssatsen på nyplanting til 30%. (reviderte retningsliner opnar likevel for at det 
kan gjevast inn til 50% tilskot til nyplanting, om dei økonomiske føresetnadane endrar seg). 
Slik endring gjev vonleg handlingsromrom til å kunne oppretthalde gjeldande tilskot 
til  suppleringsplanting (kostnadskrevjande uendra kring  70%) og ungskogpleie i etablerte 
foryngingsfelt (uendra 50%).  

Tilskot til skogsveg og drift med taubane, hest o.a (Statlege LUF-midlar): Midlane er i ein pott 
utan øyremerking. Dvs at dess høgare aktivitet på drifter som løyser ut tilskot, dess mindre 
midlar vert det att til vegbygging. Slik det er no, er opplevinga at det ikkje er midlar nok til å 
dekke tilskotsbehovet til skogsvegar.   

Sunnfjord kommune har tidlegare motteke innspel på at tilskot til drifter også burde omfatte 
andre driftsformer enn taubane, slepebane og hest (frå Fjordtømmer). Til dømes på manuell 
felling til hogstmaskin. Kommunedirektøren er ikkje ueinig i atdette også er ein 
kostnadskrevjande driftsmetode, og at det vil vere innanfor ramma i forskrifta, men det 
føreset at Statsforvaltaren løyver tilskotsmidlar. Statsforvaltaren har meldt at slikt tilskot ikkje 
vil bli prioritert. Ei slik ordning vil auke presset på midlar til vegbygging.  Slik stoda er no, så 
meiner kommunedirektøren at mest mogleg av midlane må gå til skogsvegbygging. 

Tilskot til skogsveg, krev strenge prioriteringar. Tilskotsatsen på det enkelte anlegget må 
vurderast grundig. Tilskotssatsen på vegar der skogen sjølv gjev grunnlag for god økonomi 
må reduserast (mykje hogstmogen skog). Her må skogeigarane stimulerast til å nytte 
skogfond til dekking av eigendelen.     

Tilskot er vesentleg for å stimulere til investeringar og drift. For kommunen er det eit mål å få 
mest mogleg ut av tilskotsmidlane som blir tildelt (frejme aktivitet). Skogfond som 
finansiering/investeringskjelde, må i tillegg, nyttast aktivt. Bruk av skogfond med skattefordel 
er særs lønsamt for skogeigar. Å setje av tilstrekkeleg til skogfond ved hogst i lys av 
framtidige investeringar er særs viktig.   

  

 
 
Førde, den 29.04.2025 
 
    

Terje Heggheim 
kommunedirektør 

Trond Ueleand 
kommunalsjef  

 
 
Behandling i folkevalde organ: 
 
Behandling i Utvalet for næring og miljø 14.05.2025:  
 
Avstemming:  
Kommunedirektøren sitt framlegg vart einstemmig vedteke  
 
UNM-036/25 Vedtak: 
Retningsliner for nærings- og miljøtiltak i skogbruket for Sunnfjord kommune vert godkjent i 
samsvar med framlegg datert 30.04.2025. Retningslinene gjeld fram til nye vert vedtekne.  
 
Administrasjonen får løyve til å gjere redaksjonelle endringar før publisering.  
 
 
 
Vedlegg i saka: 
Retningsliner for nærings og miljøtiltak i skogbruket for Sunnfjord kommune 

 


